
HEADLINES (MORNING) 

1.   Mizoram Larsap General Vijay Kumar Singh chuan nimin khan 5th 

Battalion, Rajput Regiment te'n an kum 200 dinchampha, Prachand 

Paanch hriatrengna puala Postal Stamp leh special cover an siam chu a 

tlangzarh. 

 

2. Chief Minister Pu Lalduhoma leh Sports Minister Pu Lalnghinglova 

Hmar te chuan, nimina vanduaina tawk naupang Bradly Lalhmangaiha, 

kum 9 chu an sun in an lainat takzet tih an sawi. 

 

3.   Central YMA ruahmanna in nimin khan Aizawl khawpui chhunga 

Branch YMA zawng zawng ten anmahni huamchhung theuhah, Ruihhlo 

Do hnatlang runpui an nei. 

 

4. India chuan kum 10 kalta chhung khan a Gross Domestic Product (GDP) 

chu a let hnih in a tipung a, za zela 105-in a pung. 

 

<><><> 

GOVERNOR 

 

Mizoram Larsap General Vijay Kumar Singh chuan nimin khan 5th Battalion, 

Rajput Regiment te'n an kum 200 dinchampha, Prachand Paanch (1825-2025) 

hriatrengna puala Postal Stamp leh special cover an siam chu a tlangzarh.  

New Delhi-a Aravali Auditorium-a Bicentenary Special Sainik Sammel an 

neihah Larsap General Vijay Kumar Singh chuan, 5th Battalion, Rajput 

Regiment te'n kum 200 lai huaisen taka ram rawngbawl hna an thawk tling ta 

chu chhuanawm a tih thu sawiin, "Indian Army hnuaia Infantry Unit-in kum 

200 lai ram tana hna an thawk thei chu thil thleng zen zen ngai lo a ni," a ti a. 

5th Battalion, Rajput Regiment-te chu an hmalam hunah tun aia hlawhtlinna 

leh chawimawina nasa zawk an hmuh ngei theih nan duhsakna a hlan a ni.  

Larsap chuan 5th Battalion, Rajput Regiment-te chu an hmalakna reng rengah 

Indian Army kalphung leh nihna zia chhawmnung zel turin a fuih a. Postal 

Stamp neih theih nana Department of Posts leh Addl. Directorate General of 

Postal Services-te tawiawmna fakawm a tih thu pawh sawiin, postal stamp chu 

5th Battalion, Rajput Regiment-te sulhnu ropui tak takte hriatrengna mai 

bakah, an huaisen zia khawvel hriata pholanna tur a nih thu a sawi bawk. 

<><><> 

TREASURY BAZAR 

 

Aizawl Municipal Corporation (AMC) thupek angin Treasury Bazar 

Association te chu nimin atang khan AMC Multi Complex, Tuikual South-ah 

an thu ṭan. 

Treasury Bazar Association Secretary Pu C. Lalrinawma chuan thutna thar 

tura ruahman AMC Multi Complex, Tuikual South-ah nimin atanga an thut 

tan thu a sawi a. A huho a luhthlak mai ala rem loh avangin tum tum bikah 

chuan sa zuar leh chawhmeh zuar mi 30 bawr vel an thu a, karleh lamah a tam 

zawk thu lut tura an inbeisei thu a sawi.  



Hetih lai hian, Treasury Bazar-a an thut lai leh bazar thar luh ni a an hralh 

chhuah chu a inthlauh hle thu a sawi a ni.  

 

Pu C. Lalrinawma chuan hotuten an tiam ang ngeia kawngpui dunga la inpho 

te pawh ti tawpa hmalak an beisei thu a sawi bawk.  

<><><> 

ACCIDENT 

 

Chief Minister Pu Lalduhoma leh Sports Minister Pu Lalnghinglova Hmar te 

chuan, nimina vanduaina tawk naupang Bradly Lalhmangaiha, kum 9 chu an 

sun in an lainat takzet tih an sawi. 

Mizoram Football Association (MFA) tarlan danin, nimin khan Aizawla 

Electric Veng Indoor Stadium-ah Chhinga Vengthlang Presbyterian Kohhran 

Naupang te an Sports a, vanduai thlak takin Np. Bradly Lalhmangaiha, kum 9 

chu Futsal an khelh laia chesualin Civil Hospital an panpui hnuin a thi a ni. 

Social Media kaltlangin Chief Minister Pu Lalduhoma chuan, Bradly 

Lalhmangaiha chu Chief Minister Office a thawk, Pilot team zinga mi 

Constable Nicky Malsawmdawngliana, Chhinga Veng fapa a ni tih sawiin, 

Nicky Malsawmdawngliana te nupa leh an chhungte zawng zawng a tawrhpui 

tak zet tih a sawi a. Pathianin thlamuanin awmpui tlat rawh se, a ti bawk. 

Sports Minister Pu Lalnghinglova Hmar pawhin vanduaina tawk Bradly 

Lalhmangaiha a lainat thu leh, a kalsan tak a chungte chu Pathianin awmpui se 

a duh thu a sawi bawk a ni. 

<><><> 

MOVCD-NER 

 

Mission Organic Value Chain Development for North East Region (MOVCD-

NER) hmalakna hnuaiah nimin thleng khan Hnahthial District-a khaw thlan 

bik pa riat (8) zinga pa nga (5) - Darzo, Thingsai, Bualpui H, New Ngharchhip 

leh Cherhlun ah te Sawhthing chi sem chhuah tawh a ni a.  

Sawhthing chi sem chhuah hna hi Service Providers - Future Foods te chuan 

buaipuiin hawnna hi Darzo-ah Dr Henry Saplalrinliana, Sr Scientist & Head, 

KVK, Hnahthial hovin March ni 20 khan neih ni. 

Future Foods State Project Manager, Pu F. Lalmuanpuia tarlan danin 

MOVCD-NER hnuaia Hnahthial District-a Sawhthing chi sem chhuah tawh 

dan chu - Darzo-ah quintal 180; Thingsaiah quintal 132'; Bualpui H-ah quintal 

30; New Ngharchhip-ah quintal 104 leh Cherhlunah quintal 104 te a ni. 

Hnahthial District-ah hian target village pariat (8) - South Vanlaiphai, Darzo, 

Thingsai, Cherhlun, Khawhri, Muallianpui, New Ngharchhip leh Bualpui H te 

awmin heng khuaah te hian loneitu 500 thlan chhuah an ni a. Thlan chhuahte 

hi Krishi Mapper hmanga geo tag vek tawh an ni bawk. 

South Vanlaiphai, Muallianpui leh Khawhri ah te sawhthing chi hi sem 

hmabak niin karleh lamah hian Hnahthial District Bawrhsap, Pi K Vanlalruati 

hovin South Vanlaiphaiah sem chhuah tum a ni. 

<><><> 

AIR NEWS ON SOCIAL MEDIA 

Chanchinthar hi Akashvani Aizawl atanga puan a ni a. AIR News Aizawl 

Youtube Channel, All India Radio News Aizawl Facebook page leh 

newsonair.gov.in ah te chanchinthar hi ngaihthlak leh chhiar theih a dah a ni. 

Vawiin chawhnu dar 2 leh a chanve-ah Chanchinthar puan leh a ni ang. 

<><><> 

  



YMA 

Central YMA ruahmanna in nimin khan Aizawl khawpui chhunga Branch 

YMA zawng zawng ten anmahni huamchhung theuhah, Ruihhlo Do hnatlang 

runpui an nei a. Branch engemaw zatin zing kar atangin hnatlang an nei a, 

nizan thlenga hnatlang kal pui an awm bawk.  

Hnatlang runpui hi YMA Rorel Inkhawm, 2024-in "Ruihhlo Do kawngah 

YMA-in tun aia chak zawkin hma la rawh se" ti a a lo rel tawh bawhzuina 

pakhat a ni a. Hnatlangah hian Branch thenkhat chuan ruihhlo that loh zia 

tarlanna Poster te an tar a, ruihhlo ngaite awmkhawmna hmun tih fai te, 

ruihhlo ngaite kokhawmin counselling te an pe a, ruihhlo engemaw zat man a 

ni bawk. Branch thenkhatah tleirawl kokhawmin ruihhlo chungchang leh HIV/ 

AIDS chungchang inzirtirna hun te hman a ni bawk.  

Central YMA hruaitu hnuaia ruihhlo do pawl ‘Central Anti- Drugs Squad 

(CADS) ten hnatlang hi an vil reng bawk a, Branch engemaw zatin ruihhlo leh 

inhnamhnawih an man chhui zui ngai te CADS ah an thlen nual bawk a, hengte 

hi CADS Duty ten an chhui zui nghal a ni. 

(Aizawl khawpui chhungah hian YMA Branch 109 a awm mek a, Branch 

thenkhat mitthi leh programme neih laklawh avang hnatlang ve thei lo an awm a, 

heng Branch te pawh hian hun remchangah hnatlang neih an tum bawk a ni.) 

Central YMA chuan thahnemngai taka ruihhlo do hnatlang buatsaihtu Branch 

zawng zawngte chungah lawmthu a sawi a. Mahni huamchhung theuhvah tha 

thlah lova Ruihhlo do hnatlang neih kal pui zel turin a chah bawk a ni. 

<><><> 

GDP India 

India chuan kum 10 kalta chhung khan a Gross Domestic Product (GDP) chu a 

let hnih in a tipung a, za zela 105-in a pung a, kum 2015-a dollar 

tluklehdingawn 2.1 atangin kum 2025-ah dollar tluklehdingawn 4.3 a ni tawh a 

ni. India chuan Japan chu a phak thuai dawn niin a lang bawk a, kum sawm 

kalta chhung khan Japan GDP chu a tlahniam thung a ni United States leh 

China GDP chu hemi hun chhung vek hian zaa 66 leh zaa 44-in a pung a ni. 

<><><> 


